
Gahunda yo guteza imbere imyigire n’imyigishirize y’imibare mu mashuri abanza 90     
 
Gahunda yo kwigisha kubara ishingiye ku bushakashatsi bwakozwe ku myigire y’abana 
izatangizwa muri uku kwezi mu mwaka wa 1 n’uwa 2 mu bigo by’amashuri 90. Ikigo cy’igihugu 
gishinzwe uburezi REB gifatanyije n’umuryango udaharanira inyungu (EDC) kandi ukaba 
uterwa inkunga na USAID nibo bateguye iyi gahunda. 
 
Nk’uko Anathalie Nyirandagijimana, umwe mu bashinzwe integanyanyigisho muri REB  
abivuga, “Abana bakeneye gukoresha imibare kugira ngo bakemure ibibazo bahura nabyo buri 
munsi, aho gukoresha amategeko bize gusa kugira ngo subize ibibazo by’imibare”.  
"Ibi bijyana no gutekereza, bagakoresha ubwenge bwabo  kugira ngo ngo bakemure ibibazo,  
kandi bakamenya gusobanura no kwerekana uburyo bakoresheje kugira ngo bashobore kubona 
igisubizo. Abana b’abanyarwanda bakeneye ubu bumenyi kugira ngo bashobore guhangana 
n’abandi mu rwego rw’ubukungu,  ari mu karere turimo, ari mu rwego mpuzamahanga."        
 
Iyi gahunda rero ije gufasha abanyeshuri kubaka ubwo bushobozi. Igitabo cy’umwarimu kirimo 
imyitozo myinshi yo kunganira integanyanyigisho iriho ubu. Hari n’amakasete ariho udukino, 
indirimbo n’ibisigo  abarimu n’abanyeshuri bifashisha mu masomo yabo. 
 
Nk’uko Agnes Mukagatete, ushinzwe gutegura ibikoresho by’imibare muri uyu mushinga 
abivuga, iyo porogaramu igamije, cyane cyane, gufasha abana kubara mu mutwe. Nk’umwe mu  
myitozo y’umwaka wa 1 w’amashuri abanza, abanyeshuri basabwa kuvuga umubare uruta ho 
rimwe umubare w’intoki umwarimu aberetse. Iyo umwana ashoboye gukora utwitozo nk’utwo 
mu mutwe yihuse, ashobora no gukora imibare ikomeye kurushaho”.  
 
Iyi gahunda ikoresha kandi udukuru tw’imibare, kimwe n’imfashanyigisho zifasha kumva ibyo 
umwana yize; ibi bikamufasha no gukemura ibibazo binyuranye. Aho kugira ngo umunyeshuri 
asubize ikibazo kimwe gusa, udukuru tw’imibare dutuma atekereza cyane ku kibazo ahuye na 
cyo. 
 
Rimwe muri ayo mahurizo riteye ritya: “Muhire afite ikaramu 1. Shema afite 3. Urabivugaho 
iki?” Iri hurizo rifite ibisubizo byiza byinshi. Abanyeshuri bashobora gusubiza ko Muhire afite 
ikaramu nke ugeranije na Shema, ko Shema arusha Muhire amakaramu 2, ko Shema aramutse 
ahaye Muhire ikaramu 1, bose bagira amakaramu angana, n’ibindi n’ibindi… 
 
Nk’uko Dr. Paul Goldenberg, umuhanga mu mibare muri uyu mushinga abivuga, “udukuru 
tw’imibare  ni uburyo bwiza bwo gufasha abana gutekereza ku bibazo bahura nabyo mu buzima 
bwa buri munsi”. Akomeza agira ati, "Iyo ukora ubucuruzi, cyangwa se ukora ikindi kintu, 
ubona amakuru, ariko nta n’umwe uzabona ukubwira ibibazo ukeneye gukemura cyangwa ibyo 
ukeneye gukora. Ni yo mpamvu abanyeshuri bagomba kugira ubushobozi bubategura guhangana 



n’ibibazo bakoresheje ubwenge bwabo gusa- cyangwa bakibonera igisubizo ku bwabo, nta 
kuvuga ngo hari uburyo babigishije bwo kugera kuri icyo gisubizo."        
 
Imfashanyigisho zerekana imibare nazo ni icyo zigamije. Nk’imirongo y’imibare  ishobora 
gufasha umunyeshuri gukoresha amaso n’ubwenge bwe kugira ngo yumve imigabane. 
Imfashanyigisho nk’iyo ituma abana ubwabo bibonera ibisubizo by’ibibazo, n’ubwo baba 
bibagiwe cyangwa ndetse batanazi itegeko bagomba gukoresha ngo babone igisubizo. 
 
Amashuri azabona kandi n’ibitabo byinshi bifasha kwigisha icyongereza n’ikinyarwanda. REB 
ifatanije n’uyu mushinga bazahugura abarimu mu gukoresha izi mfashanyanyigisho.  Mu mwaka 
wa 2016, iyi gahunda izaba yarageze ku bigo by’amashuri byose bya Leta kuva mu wa 1 kugeza 
mu wa 4 mu gihugu hose. 
 
 
Ibitewemo inkunga na USAID, iyi gahunda iri gushyirwa mu bikorwa na Education 
Development Center, ibifashijwemo n’abafatanyabikorwa barimo Voluntary Services 
Overseas (VSO), Concern Worldwide, International Education Exchange, na the Peace 
Corps. 

Education Development Center, Inc. (EDC) ni umushinga udaharanira inyungu ukorera 
hirya no hino ku isi. Ufasha mu gukemura bimwe mu bibazo bikomeye mu burezi, mu buzima, 
n’iterambere mpuzamahanga. EDC ifite imishinga 250 mu bihugu 30. Dusure kuri: 
www.edc.org. 
 
 
 
 
 
 
 
 


